
				ఈ పుట ఆమోదించబడ్డది
దుర్యోధనుఁడు.



రాజరాజ దుర్యోధనా, రాజ్యలక్ష్మి

నట్టనడియేటియందు నీపుట్టిముంచె 

నయ్య, విధి తిరస్కారంపు టవధివోలె 

నీదు నంత్యపతన మింత నీచమగునె!


ఏలితి వీ ధరావలయ మెంతటివీరుల కేని గుండెలో 

గాలముగాఁగ, వైరిబలగంబులకున్ యమదర్శనంబుగన్ ;

పాలకుఁ బోరువెట్టు పసిపాపలు 'వచ్చెను రాజరాజ' నన్ 

డోలిక నిద్రవోదురు కడున్వెఱపెత్తఁగఁ బేరువిన్కలిన్.


ఎఱుఁగవె భీతియన్న 'నదియెట్టుల నుండు' నటంచుఁ బల్కు నీ 

వెఱవమి, విక్రమక్రమము; వీర్యము నెక్కడపోయెనోయి? యా 

సరసున డాఁగినాఁడవు? విచారము లేదె? యశంబుకన్న న 

శ్వరమగు ప్రాణముల్ మధురసంబులె? భారతకీర్తి నెంచవే?

